
--Ju faleminderit shumë, ambasador Reka. Para se të filloj, më lejoni të shfrytëzoj rastin për t’i 

uruar Universitetit të Evropës Jug-Lindore – themeluesve të tij, fakulteteve, studentëve – për 

nëntë vjetorin e këtij institucioni. Tetori i vitit të ardhshëm do të shënojë dekadën e parë të 

UEJL-së – një moment tejet i rëndësishëm për këtë universitet dhe për mundësitë e arsimit të 

lartë në këtë vend, por edhe për rajonin. Më lejoni që njëkohësisht të uroj edhe rektorin e ri, 

Zamir Dika për pozitën e tij të re dhe ta përuroj për vizionin e tij mbi të ardhmen e UEJL-së. Dhe 

sigurisht, t’i paraqesim nderimet tona për arritjet dhe udhëheqjen e Alajdin Abazit, rektor nderi. 

Bartja e udhëheqjes nga rektori themelues në rektorin e ri ishte model i transparencës dhe 

profesionalizmit. Dëshirojmë të faleminderojmë UEJL-në që është nikoqiri ynë sot – dhe 

dëshirojmë që ky insitucion të përjetojë sukses të vazhdueshëm. 

 

--Gjithashtu jam tejet i kënaqur që sot do të ndaj podiumin me Andrej Lepavcovin dhe Ali 

Ahmetin. Z. Lepavcov është një mik i Shteteve të Bashkuara dhe i ambasadës sonë, dhe ne kemi 

pasur nderin që të bashkëpunojmë me të në rolin e tij si zyrtar qeveritar, por edhe si shkollar dhe 

kryetar nderi i Institutit të Ohrit, në themelimin e të cilit Instituti ndërkombëtar republikan ka 

luajtur një rol të madh. Ali Ahmeti gjithashtu është një mik tejet i mirë i Shteteve të Bashkuara. 

Në këto kohëra komplekse ai ka demonstruar gjykim, udhëheqje të fuqishme dhe vizion 

strategjik.  

 

--Më vonë këtë javë, bota do të drejtojë vëmendjen kah Portugalia. Në Lisbonë, krerët e 

shteteve ose qeverive nga shtetet anëtare të NATO-s do të bashkohen, ashtu si dhe udhëheqësit e 

të gjitha kombeve që kontribuojnë në përpjekjet për të stabilizuar Afganistanin. Unë jam krenar 

që ushtarët nga Maqedonia vazhdojnë të shërbejnë krah-për-krah me ne dhe me aleatët tanë të 

përbashkët atje, dhe jam i kënaqur që presidenti Ivanov do të merr pjesë në samitin e 

pjesëmarrësve në ISAF. Presidenti Ivanov javën e kaluar personalisht vizitoi Afganistanin ku 

realizoi takim me gjeneralin Petraeus dhe me liderët tjerë, si dhe me ushtarët e Armatës së 

Republikës së Maqedonisë, me të cilët ju duhet të krenoheni.  

 

NATO gjithashtu do të realizojë një samit të veçantë me presidentin rus Medvedev. Lisbona do 

të jetë qendër e edhe një samiti tjetër të rëndësishëm, mes Shteteve të Bashkuara dhe Bashkimit 

Evropian, por unë do të përqëndrohem më tepër në Afganistanin, të ardhmen e NATO-s, dhe 

marrëdhëniet e NATO-s me Rusinë.  

 

--Axhenda e Lisbonës është ambicioze. Përveç Afganistanit, shtetet anëtare do të sjellin vendim 

për një Koncept të ri strategjik të Aleancës, që do të zëvendësojë konceptin e miratuar në vitin 

1999 në Samitin e Uashingtonit, e që do të reflektojë ndryshimet e mëdha në sfidat e sigurisë 

globale që kanë ndodhur nga ajo datë, si dhe rifokusmin e prioriteteve të SHBA-ve dhe shteteve 

anëtare të aleancës.  

 

 



--Së pari, Afganistani: shtetet anëtare të aleancës do të fokusohen në çështje përtej çështjeve 

imediate të sigurisë dhe do të shikojnë drejt të ardhmes. Po hyjmë në vitin e dhjetë që kur NATO 

u thirr në Nenin 5 të marrëveshjes së saj themeluese e cila thotë që sulmi mbi një aleat është 

sulm mbi të gjithë – për herë të parë dhe të vetme brenda historisë 61 vjeçare e që erdhi pas 

sulmeve të 11 shtatorit. Planifikimi dhe trajnimi për këtë sulm u bënë në Afganistan, dhe 

Aleanca mbetet fuqimisht e përkushtuar të përfundojë punën e saj dhe të sigurojë që asnjëherë 

më nuk do të jetë burim i sulmeve kundër Shteteve të Bashkuara dhe aleatëve tanë.  

 

--Për të arritur një gjë të tillë, në duhet të sigruohemi që Afganistani do të përjetojë tranzicion për 

të patur llojin e qeverisë së nevojshme për të siguruar shërbimet dhe sigurinë bazë për popullin e 

vet. Trupat e NATO-s do të largohen nga Afganistani, njëlloj sikurse trupat e koalicionit u 

larguan nga Iraku dhe përfunduan operacionin luftarak atje.  

 

--Por, për të bërë këtë, NATO – dhe të gjithë aleatët dhe partnerët – duhet të sigurojnë trajnues 

institucional – për forcat afgane të sigurisë, ushtarake dhe ato policore. Trajnuesit janë bileta e 

tranzicionit në Afganistan.  

 

--Por përveç përcaktimit të numrave dhe llojeve të trajnerëve, policisë dhe ushtarëve për këtë 

fazë të re, NATO dhe Afganistani po punojnë në krijimin e një partneriteti të ri, afatgjatë, që do 

të zgjasë edhe pasi trupat e NATO-s do të largohen nga vendi. NATO dëshiron të mirëmbajë një 

marrëdhënie me qeverinë dhe popullin afgan, të vazhdojë të ndërtojë institucione dhe të 

ndihmojë në sigurimin e një ardhmërie të sigurtë për popullin afgan. Kjo fazë e ardhshme do të 

jetë një pjesë e rëndësishme e diskutimit në Lisbonë.  

 

--Së dyti, Koncepti strategjik: Koncepti strategjik formalisht definohet si “dokumenti zyrtar që 

përcakton qëllimin e qëndrueshëm të NATO-s dhe natyrën dhe detyrat fundamentale nga lëmia e 

sigurisë. Ai gjithashtu identifikon karakteristikat qëndrore të mjedisit të ri të sigurisë, përcakton 

specifikat e elementeve të qasjes së Aleancës ndaj sigurisë dhe siguron udhëzime për adaptim të 

forcave ushtarake në të ardhmen.” Me fjalë tjera, Koncepti strategjik është një udhërrëfyes që 

udhëzon Aleatët drejt të ardhmes derisa ata ballafaqohen me rrethanat në sferën e sigurisë dhe të 

politikës, të cilat përjetojnë ndryshime të vazhdueshme.  

 

--Kur Aleatët u takuan në Uashington në 1999 për të përpiluar një Koncept të ri strategjik, 

atëbotë, vëmendja e NATO-s, dhe fokusi i tërë botës, ishte mbi Ballkanin. Më kujtohet kur i pata 

thënë presidentit të ndjerë Boris Trajkovskit, derisa ishte zëvendës ministër për punë të jashtme 

në 1999, që vëmendja e mediave dhe fokusi i liderëve botëror ishte një moment unik për 

Maqedoninë dhe që ai moment duhej të shfrytëzohej atëherë, për caqe pozitive, para se të 

aktualizoheshin ngjarje dhe çështje tjera.  

 

Liderët në atë kohë as nuk kanë mundur t’i imagjinojnë ngjarjet e 11 shatorit 2001, dhe as sfida 

tjera të shumta me të cilat ballafaqohet jo vetëm komuniteti Euro-Atlantik, por e tërë bota. Siç 

tha edhe sekretari Clinton pak kohë më parë, “Mbështetja në strategjitë e të kaluarës thjeshtë nuk 

do të mjaftojë. NATO filloi si një aleancë rajonale, por rreziqet me të cilat ballafaqohemi tani 

janë globale, andaj perspektiva ynë duhet gjithashtu të jetë globale.” 

 



--Këto rreziqe përfshijnë, por edhe tejkalojnë, llojet e terrorizmit që të gjithë ne i kemi të 

njohura. Aktorët shtetëror dhe jo-shtetëror gjithnjë e më tepër po fitojnë aftësi për të kryer sulme 

kibernetike dhe sulme të tjera jo-konvenciale. Aleatë individual, dhe vet NATO, duhet patjetër të 

zhvillojnë aftësi më të sofistikuara dhe më të integruara për të mbrojtur sistemet tona kundër 

aktorëve negativ.  

 

--Sekretari Clinton gjithashtu theksoi që “Sfidat e sotme të sigurisë nuk janë vetëm ushtarake. 

Zakonisht ato janë politike, dhe shpesh herë janë kombinim i të dyjave. Për të ballafaquar me to, 

janë të nevojshme kontributet e një game të gjerë njerëzish, nga strateg ushtarak dhe specialistë 

armësh, e deri në diplomatë dhe ekspertë për zhvillim.” NATO është e vetëdijshme për këtë dhe 

Koncepti i ri strategjik do të përcaktojë mënyrën se si Aleanca do të punojë në një mënyrë më të 

integruar me aktorët civil për t’u marrë me krizat, apo, ajo që preferohët, të parandalohen krizat 

përmes diplomacisë dhe zhvillimit para se të vjen deri te përdorimi i forcës ushtarake.   

 

-- Siguria nuk ka të bëjë vetëm me atë që bën pushteti, por gjithashtu edhe me atë që bëjnë qytetarët e 

vendit. Një shoqëri e fuqishme civile është vetvetiu garant i sigurisë, duke ndihmuar kështu që të mbrohen 

të drejtat, si një mënyrë e qëndrueshme për të tejkaluar disidencat, dhe është agjent i ndryshimeve. Pa 

shoqëri civile, edhe ushtria më e fuqishme dhe përpjekjet më të mëdha për siguri nuk mund të prodhojnë 

stabilitet dhe siguri. Kjo vlen po aq në Ballkan sa vlen në Afganistan dhe Irak.  

 

--Si pjesë e Konceptit strategjik, Aleatët do të bien dakord për një strukturë të re komanduese që 

do të mundësojë NATO-n jo vetëm të vendoset shpejtë, por të vendoset në nivel global. Dhe 

derisa zgjërohemi, ne po lëvizim nga një forcë e rëndë e shekullit 20 në një strukturë më të 

shkathët të shekullit 21, duke reduktuar personelin nga 13.000 persona në 9.000 dhe numrin e 

agjensive të NATO-s nga 14 në tre.  

 

--Përveç strukturës së re të komandës, dhe fokusit në aftësitë e reja siç janë bashkëpunimi civilo-

ushtarak dhe siguria kibernetike, Koncepti i ri strategjik gjithashtu do të fokusohet në një aftësi të 

tretë - mbrojtja nga raketat. Kuptohet që kjo gjithashtu do të jetë në fokus të diskutimit me 

presidentin Medvedev në Samitin NATO-Rusi.   

 

--Aktualisht, Aleatët e NATO-s kanë aftësinë që duke përdorur sensor dhe teknologji 

interceptuese, duke zbatuar siguri kundër-raketore – gjegjësisht, duke u mbrojtur nga sulmet 

balistike raketore kundër ushtarëve tanë në teren. Sidoqoftë, ne jemi në dijeni që rreziku akoma 

më i madh është që këto raketa ballistike të lansohen kundër territorit tonë dhe popullatës tonë 

civile.   

 

--Udhëheqësit e NATO-s së shpejti do të sjellin vendim nëse do të shpenzojnë 200 milion Euro 

gjatë dhjetë viteve të ardhshme për të zhvilluar një sistem për mbrojtje të popullatave tona civile 

dhe territorit tonë nga sulmet raketore ballistike. Dhe Aleanca dëshiron të ftojë Rusinë që 

gjithashtu t’i bashkangjitet kësaj përpjekjeje. Moska njeh faktin që ajo ballafaqohet me rrezikun 

nga raketat ballistike, dhe në dëshirojmë që së bashku me Rusinë të krijojmë një mbrojtje të 

territorit nga sulmet raketore.  

 

 

--Dhe siç mund të shihni, axhenda është ambicioze. Do të vini re që nuk kam diskutuar shumë 

për Ballkanin. Potencova që në takimin e fundit të liderëve të NATO-s kur u miratua Koncepti 



strategjik, në Uashington në 1999, Ballkani ishte në qendër të vëmendjes. Duke patur parasysh 

ndryshimet e mëdha që kemi parë që atëherë, jeni prapa nëse shikoni NATO-n në suaza të asaj 

që ishte në vitin 1999. NATO është e vetëdijshme që nëse një koncept strategjik mbetet i bazuar 

në idetë historike, apo në prioritetet që janë pak të rëndësishme në vitin 2010, shpejtë mbeteni 

prapa.  

 

-- Duke u nisur nga kjo, Shtetet e Bashkuara dhe Aleanca pranojnë faktin që ky rajon është 

akoma me rëndësi, dhe në të ka akoma çështje të papërfunduara. Për të ilustruar këtë, më lejoni 

që të përmend vizitën e Sekretarit Clinton në rajon para një muaji. Edhe pse sekretari i shtetit 

Clinton pati kohë vetëm për Sarajevën, Prishtinën dhe Beogradin, porosia e saj për të gjitha 

vendet e rajonit ishte më tepër se e qartë: Tani është koha që kombet e rajonit të punojnë shumë 

dhe të sjellin vendime të vështira në drejtim të ndërtimit të institucioneve demokratike – 

përfshirë sundimin e ligjit dhe, siç përmenda më parë, një shoqëri civile funksionale.  
 
--Ne duhet të mbajmë mend që NATO nuk është thjeshtë vetëm një aleancë ushtarake: Ajo është 

një aleancë politike e bazuar në vlera të përbashkëta. Po, për t’iu bashkangjitur Aleancës shtetet 

duhet të reformojnë ushtritë e tyre dhe të përgatiten për të participuar në operacionet e NATO-s. 

Por lista e kritereve politike dhe ekonomike gjithashtu është tejet e gjatë. Këto janë llojet e 

kritereve në të cilat u përqëndrua  sekretari Clinton gjatë vizitës së saj në rajon, dhe ato mbeten 

edhe më tej shumë të rëndësishme për çdo vend në Evropë, pa marr parasysh nëse janë Aleatë të 

NATO-s apo jo: zgjidhja e çdo kontesti ndërkombëtar, etnik apo të jashtëm territorial përmes 

mjeteve paqësore; demonstrimi i përkushtimit ndaj sundimit të ligjit dhe të drejtave të njeriut; 

themelimi i kontrollit demokratik mbi forcat ushtarake; dhe përmirësimi i stabilitetit dhe 

mirëqenies përmes lirisë ekonomike, të drejtës sociale dhe përgjegjësisë për mjedisin.  

 

--Ne ftojmë liderët në Maqedoni që të vazhdojnë të punojnë drejt këtyre qëllimeve. Përsëri, kjo 

punë asnjëherë nuk ka të rreshtur, pa marr parasysh nëse jeni apo jo aleat i NATO-s. Evropa po i 

afrohet cakut për t’u bërë një kontinent i tërësishëm, i lirë dhe në paqë. Mirëpo komuniteti Euro-

Atlantik – përfshirë Maqedoninë – gjithashtu ballafaqohet me rreziqet jashtë kufijve të tij. Ky 

është fokusi kryesor në Lisbonë. Aleanca e NATO-s është dëshmuar si fleksibile dhe e 

adaptueshme, dhe unë kam besim të plotë që ajo do të ballafaqohet me sfidat e reja që i 

qëndrojnë para. Ju faleminderit!  
 

--------------------------------------------------------------------------------------------------------------------  

 

Pyetje: Kusht kryesor për anëtarësim në NATO dhe BE është zbatimi i Marrëveshjes kornizë të 

Ohrit. Në prag të dhjetë vjetorit të Marrëveshjes kornizë, ku gjendemi në kuptim të zbatimit të 

saj?  

Ambasadori Reeker: Viti 2011 me të vërtetë do të jetë vit i përvjetorëve. Këtë përmenda edhe 

në fjalimin tim, në fakt ky institucion, Universiteti i Evropës Jug-Lindore do të presë përvjetorin 

e dhjetë derisa këtë vit po festoni përvjetorin e nëntë. Natyrisht, siç keni vënë re, viti i ardhshëm 

do të jetë përvjetori i dhjetë i Marrëveshjes kornizë të Ohrit, apo ndoshta më domethënës, dhjetë 

vjetori i konfliktit, të cilin Marrëveshja kornizë e Ohrit e përmbylli me sukses.  

 



Dhe mendoj që kjo është poenta e parë që duhet të mbahet mend në lidhje me Marrëveshjen 

kornizë të Ohrit – ajo ndaloi konfliktin, konflikt që mund të kishte përfshirë humbje të madhe 

jetë njerëzish dhe të pasurive, dhe parandaloi vendin dhe qytetarët që të mos shkojnë rrugës që 

kemi parë në shumë vende tjera më parë. Është urtësia e liderëve si presidenti Trajkovski dhe 

urtësia e liderëve të tjerë që kërkuan përkrahje nga komuniteti ndërkombëtar. Shtetet e 

Bashkuara ishte një nga ato që erdhën këtu, u angazhuan dhe ndihmuan qytetarët dhe liderët e 

këtij vendi që të rimëkëmben mbi një bazë më të mirë. Marrëveshja kornizë e Ohrit ka rezultuar 

me shumë zhvillime pozitive gjatë dhjetë viteve të fundit. Unë kam parë një gjë të tillë që prej 

kur jam kthyer në Maqedoni dy vite më parë, dhe kjo është diçka në të cilën duhet të vazhdohet 

të punohet.  

 

Une kam thënë shumë herë që në përpjekjet tona në Shtetet e Bashkuara për të ndjekur atë që i 

kemi dhënë për qëllim vetes për të arritur që kur themeluesit e shtetit përpiluan Kushtetutën e 

Shteteve të Bashkuara në vitin 1789. Dyqind e njëzet vite më parë kemi thënë që ne, gjegjësisht 

populli i Shteteve të Bashkuara, me qëllim që të formojmë një union më ideal, shpallim dhe 

përcaktojmë kushtetutën tonë. Dhe 220 vite më pas ne asnjëherë nuk kemi thënë që ai union 

ideal është arritur dhe kompletuar. Ne perdorim kushtetutën tonë si kornizë për të vazhduar 

punën drejt idealeve që kemi përcaktuar. Kjo është diçka për të cilën vazhdimisht duhet punuar. 

Andaj, 200 vite më pas ne akoma po punojmë shumë përmes ligjeve të reja, siç është Legjislativa 

ynë për të drejtat civile, dhe kjo mendoj që shumë reflekton situatën këtu: një vend i ri me 

kushtetutë që ka miratuar kushtet në Marrëveshjen kornizë të Ohrit. Ju duhet të jeni tejet të 

kënaqur që keni një gjë të tillë – këto janë gjëra në të cilat vazhdimisht duhet punuar dhe mendoj 

që pikërisht në këtë duhet përqëndruar – të mendojmë dhe të kuptojmë idealet që janë përcaktuar 

në kushtetutën tonë, në kornizën tuaj – dhe duhet të ndjeheni të bekuar që keni këto ideale dhe që 

të bashkuar mund t’i arrini ato.  

 

Dhe ju si studentë, si liderë potencial të gjeneratës së ardhshme duhet shumë të fokusoheni në 

këtë, me qëllim që të vazhdojmë të punojmë në drejtim të duhur. Ne, Shtetet e Bashkuara, së 

bashku me partnerët tanë të komunitetit ndërkombëtar Bashkimi Evropian, NATO, OSBE, 

punojmë së bashku si ndërkombëtarë, por edhe me qeverinë dhe shoqërinë civile dhe liderët 

politik nga të gjitha komunitetet me qëllim që të ndihmojmë dhe ofrojmë këshilla të bazuara në 

përvojat tona se si mund të arrini pikërisht atë – të përdorni Marrëveshjen kornizë të Ohrit si 

vegël pozitive për t’u zbatuar në mënyrë të vazhdueshme dhe si të bëni që të gjithë qytetarët 

vazhdimisht të ndjehen të sigurt dhe pjesë e shoqërisë së tyre civile, dhe në fakt më përparimtarë.  

 

 

Pyetje: Është e qartë që për Maqedoninë është e vështirë që të arrihet kompromis për çështjen e 

emrit, por integrimi i Maqedonisë në NATO është në interes të Aleancës dhe në interes të 

stabilitetit rajonal. Çfarë do të ndodh me Maqedoninë pas Lisbonës?  

Ambasadori Reeker:  Me të vërtetë, këto janë çështje të vështira, të vështira dhe emocionale, 

por çfarë do të ndodh me Maqedoninë pas Lisbonës, pas javës së ardhshme me të vërtetë varet 

nga ju. Varet nga Maqedonia, nga udhëheqësia e saj dhe populli i saj, qytetarët. Siç e keni më të 

njohur, ne në SHBA vazhdojmë të përkrahim anëtarësimin e Maqedonisë në NATO. Dëshirojmë 

që të shohim një gjë të tillë sa më shpejtë të jetë e mundur, dhe gjithashtu të vazhdohet në rrugën 

drejt integrimit të plotë në Bashkimin Evropian. Kjo ka qenë politika ynë, dhe qeveria ynë dhe 



Ambasada ynë punojnë nga afër me Maqedoninë, me qeverinë dhe shoqërinë, me qëllim që të 

ndihmojmë arritjet e gjithë këtyre. 

 

Andaj, do të them – javën tjetër, si dhe këtë javë – vazhdoni me axhendën e reformave, vazhdoni 

të fokusoheni në ndërtimin e shoqërisë civile, vazhdoni angazhimin tuaj me NATO-n në 

ballafaqimin e sfidave që të gjithë ne së bashku i hasim në Afganistan dhe në rajonet dhe fushat 

tjera. Dhe natyrisht, Shtetet e Bashkuara vazhdojnë edhe më tej të ftojnë Greqinë dhe 

Maqedoninë që të punojnë së bashku dhe të gjejnë zgjidhje. Do të them atë që kam thënë edhe 

më parë: mos i bëni gjërat më të komplikuara nga që duhet të jenë. Mos futni elemente që nuk 

janë të nevojshme dhe mos jetoni me koncepte dhe çështje të vjetëruara. Siç themi ne shpesh: 

Respektimi i këndvështrimeve të ndryshme në shtëpi dhe në marrëdhëniet me fqinjët është me 

rëndësi dhe kjo me të vërtetë është baza e NATO-s.  

 


